Nafarroako Parlamentuko Mahaiak, 2013ko martxoaren 18an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Izquierda-Ezkerra parlamentu-taldeak aurkezturiko mozioa, zeinaren bidez Nafarroako Gobernua premiatzen baita bete dezan Gizarte Politiketako Batzordeak onetsitako erabakia, inbertsio sozialki arduratsu bat egin eta haren gordailuen zati bat Fiare banku etikoaren produktuetan inbertitzeari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Mozioa Gizarte Politiketako Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko martxoaren 18an

Lehendakaria: Alberto Catalán Higueras

MOZIOAREN TESTUA

Txema Mauleón Echeverríak, Izquierda-Ezkerra parlamentu-taldearen izenean, Legebiltzarreko Erregelamenduan ezarritakoaren babesean, honako mozio hau aurkezten du, Gizarte Politiketako Batzordean eztabaidatu eta bozka dadin.

2010eko apirilaren 21ean, Nafarroako Parlamentuko Gizarte Gaietako Batzordeak erabaki bat onetsi zuen, zeinaren bidez Nafarroako Gobernua premiatzen baitzen inbertsio sozialki arduratsu bat egin zezan, haren gordailuen zati bat Fiare banku etikoaren produktuetan inbertituz.

Hona erabakia:

“1. Nafarroako Parlamentuak Nafarroako Gobernua premiatzen du bere gordailuen zati baten inbertsio sozialki arduratsua egin dezan Fiare banka etikoaren produktuetako edozeinetan.

2. Nafarroako Parlamentuak Nafarroako Gobernuari eskatzen dio gizarte-kapitaleko ekarpen bat egin diezaion Fiare-ri, erakunde publiko gisa gutxienekoa den parte-hartzearekin (1.800 euro).

3. Nafarroako Parlamentuak Nafarroako Gobernua premiatzen du kontusail bat ezar dezan 2011 eta 2012ko aurrekontuetan, urtean 35.000 euro inguruko esleipena izanen duena, banka etikoaren egitura Nafarroan irmotze aldera. Esleipen hori erabiliko litzateke pertsona bat kontratatu eta bulego bat alokatzeko.

4. Nafarroako Parlamentuak Nafarroako Gobernua premiatzen du hurrengo aurrekontuetan kontusail bat eslei dezan banka etikoaren jendarteratzerako eta horri buruzko sentsibilizaziorako, enpresen erantzukizun soziala bultzatzeko bere programan adierazten den bezala.

5. Nafarroako Parlamentuak Nafarroako Gobernua premiatzen du gizarte-bazterketako egoeran dauden pertsonek, bai eta gizarteratze-zentroek eta zentro horien erabiltzaile diren pertsonek ere, dituzten finantzaketa-beharrizanei buruzko azterlan bat sar dezan Gizarte-bazterketaren aurkako II. Planean, era horretan tresna finantzario berriak pertsona horien beharrizanei egokitzeko, aurrera eramaten ari diren gizarteratze-prozesuetarako albo-laguntza gisa".

Erabakia onetsi zenetik zenbait urte iraganda, onetsitakoetatik bat ere bete gabe dago gaur den egunean.

Hortaz, Nafarroako Parlamentuak erabaki du Nafarroako Gobernua premiatzea bete dezan Gizarte Politiketako Batzordeak apirilaren 21ean onetsitako erabakia, zeinaren bidez Nafarroako Gobernua premiatzen baitzen bere gordailuen zati baten inbertsio sozialki arduratsua egin dezan Fiare banka etikoaren produktuetan.

